
ABSTRACT
Islam has guided every sphere of life by presenting its pure teachings. Earning is essential for human life. Every human being has to do some work. Trading is the basic necessity of human life. Those who used to depreciate in order to gain the meager profits of the world; due to this, many former Ummahs were killed. Where Islam has given orders to follow the importance of worship and duties, it has also explained the principles of finding Halal sustenance and made its importance clear. The Holy Quran emphasizes the significance of honest trade. Islam has described the best principles of trade and ordered them to be followed and has described the great virtue of an honest and truthful trader. Whoever trades in the ways prescribed by Allah Almighty and His Messenger (ﷺ) will be raised on the Day of Judgment with the martyrs and the righteous. Obtaining Halal sustenance is called worship. The Holy Prophet Muhammad (ﷺ) exemplified the principles of honest trade, emphasizing the importance of fairness, transparency, and integrity in all commercial transactions. Islam has kept it free from evil qualities like selling one's wealth by lying in trade, reducing the measure in any way, and adulteration. The golden rules of trade laid down by Islam guarantee abundance and blessings in sustenance, as well as success and progress. Islam has described the best earnings for a person to work with his own hands and any business or trade that is free from fraud and treachery. Honest trade is loved by Allah Almighty. In this article, the principles of trade are explained in the light of the Holy Quran and the Holy Prophet's (ﷺ) life.

انسان کو اس دنیا میں اپنی زندگی کو گزارنے کے لیے مال و متاع اور زر کی ضرورت پڑتی ہے۔ اس لیے اس کو کام کرنا پڑتا ہے، تاکہ وہ کسب معاش اور رزق کو حاصل کر سکے۔ اس کے لیے اس کو کبھی محنت مزدوری کرنی پڑتی ہے تو کبھی ملازمت، کبھی زراعت کرنی پڑتی ہے تو کبھی تجارت، کبھی صنعتکاری کرنی پڑتی ہے تو کبھی کوئی دوسرا کام کرنا پڑتا ہے۔ اس میں ہر ایک کام جو جائز طریقے سے کسب معاش اور حلال رزق کے حصول کا ذریعہ بنتا ہے اسلام اس کی اجازت دیتا ہے اور اس کو اپنانے کی ترغیب دیتا ہے۔ اس سلسلے میں ہم مسلمانوں کے لیے تجارت کرنا ایک بہترین ذریعہ معاش ہے۔ تجارت کو سنت رسول ﷺہونے کا شرف بھی حاصل ہے۔ ہمارے آقا ﷺنے تجارت کے سلسلے میں شام کی طرف دو مرتبہ سفر بھی فرمایا ہے۔ ہم مسلمانوں کے لیے اس نیت سے تجارت کرنا کہ یہ ہمارے رسول ﷺکا طریقہ اور سنت ہے تو یہ دین اسلام کا حصہ بننے کے ساتھ ثواب اور اجر کا کام بھی بن جاتا ہے۔تجارت سے اپنی ضروریات، اپنے گھر بال بچوں کی ضروریات، ان کے حقوق کی ادائیگی میں آسانی اور دوسروں کے حقوق کی ادائیگی اور حاجت روائی میں آسانی ہو جاتی ہے۔ اگر اس نیت سے تجارت کی جائے تو یہ اسلامی تعلیمات کے مطابق اور ضرورت مند لوگوں تک ان کی ضرورت کے مطابق اشیاء کو پہنچانے کی کوشش عبادت بن جائے گی۔ تجارت کرنے کا حکم قران مجید میں یوں ہوا ہے:
"یٰۤاَیُّہَا الَّذِیۡنَ اٰمَنُوۡا لَا تَاۡکُلُوۡۤا اَمۡوَالَکُمۡ بَیۡنَکُمۡ بِالۡبَاطِلِ اِلَّاۤ اَنۡ تَکُوۡنَ تِجَارَۃً عَنۡ تَرَاضٍ مِّنۡکُمۡ ۟ وَ لَا تَقۡتُلُوۡۤا اَنۡفُسَکُمۡ ؕ اِنَّ اللّٰہَ کَانَ بِکُمۡ رَحِیۡمًا ﴿۲۹﴾"[endnoteRef:1] [1:   القرآن 4: 29۔] 

ترجمہ: "اے ایمان والو! آپس میں ایک دوسرے کے  مال  ناحق طریقے سے نہ کھاؤ، الا یہ کہ کوئی تجارت باہمی رضا مندی سے وجود میں آئی ہو ( تو وہ جائز ہے) اور اپنے آپ کو  قتل نہ کرو۔ یقین جانو اللہ تم پر بہت  مہربان  ہے۔"
رسول اللہ ﷺنے سب سے اچھی، پاک اور صاف ستھری کمائی کے بارے میں استفسار کے جواب میں یہ ارشاد فرمایا کہ وہ کمائی جو انسان اپنے ہاتھ سے کرے (یعنی کاریگری، مزدوری، تجارت، کتابت یا زراعت وغیرہ) اور ہر ایسی خرید وہ فروخت کا معاملہ کرنا جو کسی دھوکے یا خیانت سے پاک صاف ہو اور شریعت محمدی کے موجب مقبول بھی ہو۔ " کسی شخص نے نبی ﷺ سے سب سے افضل کمائی کے متعلق پوچھا تو آپ ﷺ نے فرمایا مقبول تجارت اور انسان کا اپنے ہاتھ سے محنت مزدوری کرنا۔"[endnoteRef:2] شریعت اسلام نے حلال اور حرام کو کھول کر بیان کر دیا ہے۔ حلال کی کافی وضاحت کر دی ہے تاکہ لوگ اس کو سمجھ سکیں اور اس طرح حرام کو بھی واضح کر دیا گیا ہے۔ کبھی ایسا بھی ہوتا ہے کہ کسی چیز کے حلال یا حرام ہونے میں شبہ پیدا ہو جاتا ہے تو انسان اس اضطراب میں مبتلا ہو جاتا ہے کہ اس کو کیا جائے یا نہ کیا جائے۔ یعنی اس کشمکش میں مبتلا ہو جاتا ہے کہ پتہ نہیں کہ یہ حلال ہے یا حرام ہے تو اس صورت میں انسان اپنے ضمیر سے مشورہ کرے، اور اس میں بھی یہ شرط ہے کہ ضمیر زندہ ہو۔ کیونکہ جب ضمیر مردہ بن جاتا ہے تو انسان جائز و ناجائز اور حلال و حرام میں تمیز نہیں کر پاتا۔ انسان کے اندر جب حیا کا مادہ موجود ہوتا ہے تو وہ کافی برائیوں سے دور رہتا ہے اور جب حیا ہی ختم ہو جاتی ہے تو ایسے شخص سے ہر طرح کی امید کی جا سکتی ہے، پھر وہ کچھ بھی کرنے سے گریز نہیں کرتا۔ " جب شرم ہی نہ رہی تو پھر جو جی چاہے وہ کرو۔"[endnoteRef:3] [2:   امام حنبل، احمد بن محمد بن حنبل شیبانی ابو عبداللہ، المسند، جلد 6، کتاب: حضرت ابو بردہ بن نیار کی حدیثیں، حدیث نمبر 15930۔]  [3:   بخاری، امام، محمد بن اسماعیل، صحیح بخاری، جلد 7، کتاب: اخلاق کے بیان میں، باب: جب حیاء نہ ہو تو جو چاہو کرو، حدیث نمبر 6120۔] 

جب حیا ہوگا تو ضمیر بھی زندہ ہوگا۔ ایسا شخص کسی چیز کے حلال یا حرام ہونے میں مضطرب ہو تو اس کو چاہیے کہ ایسی چیز کو چھوڑ دے۔ کیونکہ جب اس کو اس چیز کے گناہ ہونے یا نہ ہونے میں شبہ ہوتا ہے تو امکان ہے کہ وہ اس گناہ میں مبتلا ہو جائے۔ اس لیے ایسی چیز کو چھوڑ دینا بہتر ہے۔ فرمان رسول ﷺہے: "نبی کریم ﷺ نے فرمایا ، حلال بھی کھلا ہوا ہے اور حرام بھی ظاہر ہے لیکن ان دونوں کے درمیان کچھ مشتبہ چیزیں ہیں ۔ پس جو شخص ان چیزوں کو چھوڑے جن کے گناہ ہونے یا نہ ہونے میں شبہ ہے۔ وہ ان چیزوں کو تو ضروری ہی چھوڑ دے گا جن کا گناہ ہونا ظاہر ہے۔ لیکن جو شخص شبہ کی چیزوں کے کرنے کی جرات کرے گا تو قریب ہے کہ وہ ان گناہوں میں بھی مبتلا ہو جائے جو بالکل واضح طور پر گناہ ہیں۔ ( لوگو یاد رکھو ) گناہ اللہ تعالیٰ کی چراگاہ ہے جو (جانور بھی) چراگاہ کے اردگرد چرے گا، اس کا چراگاہ کے اندر چلا جانا غیر ممکن نہیں۔"[endnoteRef:4] [4:   ایضا،  جلد 3، کتاب: خرید و فروخت کے مسائل کا بیان، باب: حلال کھلا ہوا ہے اور حرام بھی کھلا ہوا ہے لیکن ان دونوں کے درمیان کچھ شک و شبہ والی چیزیں بھی ہیں، حدیث نمبر 2051۔] 

تاجر نرمی اور آسانی کرے 
اسلام تجارت کے معاملے میں گاہکوں سے نرمی کرنے کا معاملہ کرنے کا حکم دیتا ہے اور ان کی آسانی کو مدنظر رکھتے ہوئے معاملات کرنے کا حکم دیتا ہے۔ اسلام اس کی ترغیب دیتا ہے۔ فرمان رسول ﷺہے: " اللہ تعالیٰ ایسے شخص پر رحم کرے جو بیچتے وقت اور خریدتے وقت اور تقاضا کرتے وقت فیاضی اور نرمی سے کام لیتا ہے۔"[endnoteRef:5] [5:   ایضا ، کتاب: خرید و فروخت کے مسائل کا بیان، باب: خرید و فروخت کے وقت نرمی، وسعت اور فیاضی کرنا اور کسی سے اپنا حق پاکیزگی سے مانگنا، حدیث نمبر 2076۔] 

یعنی ایسے تاجر جو لوگوں کے ساتھ خرید و فروخت میں کافی سختی کرتے ہیں، جیسے کوئی چیز خرید کرنے کے بعد اگر کسی وجہ سے وہ چیز خریدار کے کسی کام میں نہیں آتی اور وہ واپس کرنا چاہے تو تاجر وہ چیز واپس نہیں کرتا۔ جس کی وجہ سے خریدار کو نقصان اٹھانا پڑتا ہے اور وہ خریدی ہوئی چیز اس کے پاس یوں ہی فضول بیکار پڑی رہتی ہے اور پھر ضائع ہو جاتی ہے۔ اسی طرح تاجر اگر کوئی چیز زیادہ منافع رکھ کر بتاتا ہے اور خریدار کچھ رعایت کرنے کا کہتا ہے مگر اس کے ساتھ رعایت نہیں کی جاتی تو اس صورت میں خریدار کو کچھ زیادہ رقم ادا کرنی پڑتی ہے اور اس کو اس زیادہ رقم کی ادائیگی کی وجہ سے تکلیف ہوتی ہے۔ کبھی ایسا بھی ہوتا ہے کہ کسی مخصوص پروگرام کے سلسلے میں جتنے لوگوں کو مدعو کیا جاتا ہے تو اندازہ ہوتا ہے کہ مدعو کیے گئے لوگوں کی تعداد میں اضافہ ہونے کا امکان ہے، اس لیے ان کا بندوبست کرنے کے لیے چیزوں کی خریداری کی تعداد کو زیادہ رکھا جاتا ہے تاکہ بوقت ضرورت کام میں لایا سکے اور کسی دشواری کا سامنا نہ کرنا پڑے۔ پھر جو چیزیں بچ جاتی ہیں اور ان کی تعداد کم زیادہ ہوتی ہے اور خریدار ان کو واپس کرنا چاہتا ہے مگر تاجر وہ چیزیں لینے سے منع کرتا ہے۔ ان تمام صورتوں میں خریدار کو تکلیف ہوتی ہے یا نقصان اٹھانا پڑتا ہے۔ اس لئے اسلام ایسی صورتوں میں خریدار کے لئے آسانی کرنے اور نرمی کرنے کی ترغیب دیتا ہے۔ نرمی اور آسانی کرنے والے تاجر کو دنیا میں بھی مال کی برکت کے ساتھ عزت بھی نصیب ہوتی ہے اور آخرت میں بھی اس کو کامیابی سے ہم کنار کیا جائے گا۔ فرمان رسول ﷺہے: "خرید و فروخت کرنے والوں کو اختیار ہے جب تک وہ ایک دوسرے سے جدا نہ ہوں ( کہ بیع فسخ کر دیں یا رکھیں ) یا آپ نے ( ما لم يتفرقا کے بجائے ) حتى يتفرقا فرمایا۔ پس اگر دونوں نے سچائی اختیار کی اور ہر بات کھول کھول کر بیان کی تو ان کی خرید و فروخت میں برکت ہو گی اور اگر انہوں نے کچھ چھپائے رکھا یا جھوٹ بولا تو ان کے خرید و فروخت کی برکت ختم کر دی جائے گی۔"[endnoteRef:6] [6:   ایضا،  باب: بیچنے میں جھوٹ بولنے اور (عیب کو) چھپانے سے (برکت) ختم ہو جاتی ہے، حدیث نمبر 2082۔] 

اہم ذمہ داری اور نازک پیشہ
اسلام تجارت کو ایک اہم ذمہ داری اور نازک پیشے کے طور پر پیش کرتا ہے۔ اس ذمہ داری میں کوتاہی ہلاکت کا سبب بتایا گیا ہے۔ فرمان رسول ﷺہے: " ناپ تول والوں سے فرمایا: تمہارے دو ایسے کام کیے گئے ہیں جس میں تم سے پہلے کی امتیں ہلاک ہو گئیں۔"[endnoteRef:7] [7:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: ناپ تول کا بیان، حدیث نمبر 1217۔] 

تجارت روزی روٹی کمانے کا ذریعہ تو ہے ہی مگر اس کے ساتھ ایک اہم ذمہ داری بھی ہے۔ اس ذمہ داری کو جو رسول ﷺکی اتباع کرتے ہوئے آپ ﷺکے بتائے ہوئے اصولوں کو اپنا کر عمل کرتا ہے تو اس کو دنیا میں بھی عزت اور ترقی نصیب ہوتی ہے اور آخرت میں اس کا انجام اللہ تعالیٰ کے پیارے بندوں یعنی صدیقین اور شہداء کے ساتھ کیا جائے گا۔ ایسے تاجر حضرات جو اپنے تھوڑے سے دنیاوی مفاد کی خاطر ناپ تول کے اندر کمی کرتے ہیں اور لوگوں کو دھوکہ دیتے ہیں۔ ان کو تنبیہ کی گئی ہے اور خبردار کیا گیا ہے کہ اس غلطی کی وجہ سے سابق امتوں کو ہلاکت میں ڈالا گیا۔ اسی اس لیے تاجر حضرات کو ناپ تول کے اندر دھوکہ دینے کے عمل کو کوئی معمولی غلطی یا کوتاہی نہیں سمجھنا چاہیے۔
امانت داری 
رسول اللہ ﷺنے امانت میں خیانت کرنے سے سختی سے منع کیا ہے۔ رسول اکرم ﷺنبوت ملنے سے پہلے بھی اپنے لوگوں میں "امین" مشہور تھے۔ نبوت کے اعلان کے بعد اپنے بھی دشمن بن گئے۔ اتنی مخالفت کے باوجود بھی لوگوں کو آپ کی امانت داری پر پورا یقین تھا اور وہ آپ کے پاس اپنی قیمتی اشیاء کو بے خوف امانت میں رکھتے تھے۔ جب مشرکین مکہ کی مخالفت کی انتہا ہو گئی تو آپ نے اللہ تعالیٰ کے حکم کے مطابق مکہ سے مدینہ کی طرف ہجرت کرنے کا پروگرام بنایا۔ آپ کے گھر کے باہر دشمنوں نے پہرا بٹھا رکھا تھا تاکہ جب آپ اپنے گھر سے باہر نکلیں تو آپ پر حملہ کر دیں۔ جس رات آپ ﷺہجرت کے لیے اپنے گھر سے نکلے اس وقت بھی آپ کے پاس اہل مکہ کی کچھ امانتیں موجود تھیں، جن کی سلامتی کے ساتھ واپسی کے لیے رسول اللہ ﷺنے حضرت علی کرم اللہ وجہہ کو اپنے بستر پر سلا دیا تاکہ صبح کو وہ امانتیں ان کے مالکوں کو باحفاظت پہنچائی جائیں۔ [endnoteRef:8] [8:   کاندھلوی، محمد ادریس، مولانا، سیرت المصطفیٰ ﷺ، حصہ اول، ص 260، کراچی، الطاف اینڈ سنز۔] 

رسول اللہ ﷺکا یہ عمل اور تعلیمات امت مسلمہ کے لیے امانت کے معاملے میں ایک بہت بڑا سبق ہے۔ رسول اکرم ﷺکا فرمان ہے کہ جو شخص آپ کے پاس اپنی امانت رکھے تو اس کو وہ امانت سلامتی کے ساتھ واپس دیا کرو۔ جو بھی شخص کسی کے پاس امانت رکھتا ہے تو وہ اس پر بھروسہ اور اعتماد کرتا ہے۔ کسی کے اعتماد اور بھروسے کو دھوکہ دینا یا توڑنا کتنا برا عمل ہے۔ اس لیے مسلمان کو اپنے رسول ﷺکی اتباع کرتے ہوئے فرمائی ہوئی تعلیمات کے مطابق عمل کرتے ہوئے امانت کو صحیح اعتماد اور بھروسے کو قائم رکھتے ہوئے دیانتداری کے ساتھ واپس کرنا چاہیے اور جو کوئی خیانت کرے تو بھی اس کے ساتھ ایمانداری کا معاملہ کیا جائے۔ فرمان رسول ﷺہے:" جو تمہارے پاس امانت رکھے اسے امانت لوٹاؤ اور جو تمہارے ساتھ خیانت کرے اس کے ساتھ (بھی)  خیانت نہ کرو۔"[endnoteRef:9] [9:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: خرید و فروخت (بیع و شرائط) سے متعلق ایک اور باب، حدیث نمبر 1264۔] 

رسول اللہ ﷺنے کاروباری معاملے میں جو دیانت داری کرے اس کے ساتھ بھی ایمانداری کا معاملہ کرنے کا درس دیا ہے تو جو خیانت کرے اس کے ساتھ بھی دیانت داری کا معاملہ کرنے کا حکم فرمایا ہے۔"
اللہ تعالیٰ اپنے بندوں کو حلال کمانے اور حلال کھانے کا حکم فرماتا ہے۔ فرمان الہٰی ہے:
"یٰۤاَیُّہَا الرُّسُلُ کُلُوۡا مِنَ الطَّیِّبٰتِ وَ اعۡمَلُوۡا صَالِحًا ؕ اِنِّیۡ  بِمَا تَعۡمَلُوۡنَ عَلِیۡمٌ ﴿ؕ۵۱﴾"
اللہ تعالیٰ نے اپنے بندوں کی صراط مستقیم کی طرف رہنمائی کرنے کے لیے اپنے بندوں میں سے منتخب کردہ بندوں یعنی رسولوں اور نبیوں علیہم السلام کا ایک سلسلہ شروع فرمایا۔ تمام انبیاء کرام علیہم السلام اپنے زمانے میں اپنی امت میں شامل لوگوں کو حلال کمانے اور حلال کھانے کی تبلیغ فرماتے رہے۔ ہر نبی اپنی امت کے لیے زندگی گزارنے کا ایک مثالی نمونہ ہوتا ہے۔ اس کی پیروی کرنے میں ہی انسان کی دنیا و آخرت کی کامیابی مضمر ہوتی ہے۔ اللہ تعالیٰ نے اپنے کلام میں رسولوں کو دیے ہوئے حکم کا ذکر فرما کر حلال طریقے سے رزق حاصل کرنے اور نیک عمل کرنے کی اہمیت کو واضح فرما دیا ہے۔ رسولوں کو کیے ہوئے حکم کو بیان اس لیے کیا گیا کیونکہ رسول ایسی ہستی ہوتا ہے جس کی اطاعت اور پیروی کرنا دونوں جہانوں میں کامیابی ہے اور رسولوں کو حکم کرنے سے عام لوگوں کو اس کی ترغیب ملتی ہے۔ اس کی وضاحت رسول اللہ ﷺنے یوں فرمائی: " اے لوگو ! اللہ تعالیٰ پاک ہے اور پاک ( مال ) کے سوا ( کوئی مال ) قبول نہیں کرتا اور اللہ نے مومنوں کو بھی اسی بات کا حکم دیا جس کا رسولوں کو حکم دیا، اللہ تعالیٰ نے فرمایا: اے پیغمبران کرام ! پاک چیزیں کھاؤ اور نیک کام کرو ، جو عمل تم کرتے ہو ، میں اسے اچھی طرح جاننے والا ہوں ۔ اور فرمایا :ن اے مومنو ! جو پاک رزق ہم نے تمھیں عنایت فرمایا ہے اس میں سے کھاؤ۔پھر آپ نے ایک آدمی کا ذکر کیا:  جو طویل سفر کرتا ہے ، بال پراگندہ اور جسم غبار آلود ہے، ( دعا کے لیے ) آسمان کی طرف اپنے دونوں ہاتھ پھیلاتا ہے: اے میرے رب، اے میرے رب! جبکہ اس کا کھانا حرام کا ہے، اس کا پینا حرام کا ہے، اس کا لباس حرام کا ہے اور اس کو غذا حرام کی ملی ہے، تو اس کی دعا کہاں سے قبول ہو گی!"[endnoteRef:10] [10:   مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، جلد 3، کتاب: زکوٰۃ کے احکام و مسائل، باب: پاکیزہ کمائی سے صدقے کی قبولیت اور اس کی نشو و نما، حدیث 2346۔] 

رسول اللہ ﷺنے یہ بات واضح فرما دی کہ یہ حکم صرف نبیوں اور رسولوں کے لیے خاص نہیں ہے بلکہ یہ عام لوگوں کو بھی حکم ربانی ہے۔ اللہ تعالیٰ کی عبادت، اطاعت اور بندگی میں حلال کمانے اور حلال کھانے کو بڑی اہمیت حاصل ہے۔ اسلام سب انسانوں کو برابر رکھ کر صرف تقویٰ اور پرہیز گاری کو فضیلت کا معیار بناتا ہے۔ تقویٰ ہی ہے جس کی وجہ سے بندہ اللہ تعالیٰ کی فرمانبرداری کرتا ہے، اپنی زندگی کو اپنے خالق کی طرف سے دیے ہوئے احکامات کے مطابق گزارتا ہے اور اس کی نافرمانی سے بچتا ہے اور اس کی ممنوعات سے خود کو بچا کر رکھتا ہے۔ اللہ تعالیٰ پاک صاف رہنے، پاکیزہ چیزوں کو جائز طریقے سے حاصل کر کے استعمال کرنے کا حکم دیتا ہے۔ حلال کمائی کو پسند کرتا ہے اور حرام کو ناپسند فرماتا ہے۔ مالک کائنات نے انسان کے ساتھ امتحان لینے کی خاطر نفس اور شیطان کو لگا دیا تاکہ امتحان لے کر شقی یا سعید ہونے کی حجت کو تام کیا جا سکے۔ آج کل تو لوگ دنیاوی مال حاصل کرنے کی دوڑ میں لگے ہوئے ہیں۔ حلال و حرام کا کوئی خیال نہیں کرتے۔ ان کو اس بات کی کوئی پرواہ نہیں ہوتی کہ مال کس طرح سے آتا ہے۔ بس اسی دھن میں لگے ہوئے ہیں کہ کسی بھی طرح مال مل جائے۔ اس کے بارے میں رسول اللہ ﷺنے پیشنگوہی فرماتے ہوئے فرمایا:" لوگوں پر ایک ایسا زمانہ آئے گا کہ انسان کوئی پرواہ نہیں کرے گا کہ جو اس نے حاصل کیا ہے وہ حلال سے ہے یا حرام سے ہے۔"[endnoteRef:11] [11:   بخاری، امام، محمد بن اسماعیل، صحیح بخاری، جلد 3، کتاب: خرید و فروخت کے مسائل کا بیان، باب: جو روپیہ کمانے میں حلال یا حرام کی پرواہ نہ کرے، حدیث نمبر 2059۔] 

اللہ تعالیٰ کے فرمانبردار بندے حلال طریقے سے کما کر حلال ہی کھانے کی کوشش کرتے ہیں۔ ان کو یہ فکر ہوتی ہے کہ کہیں حرام کھا کر یا حرام کما کر آخرت میں سزا کے مستحق نہ بن جائیں۔ "
رسول اللہ ﷺ نے فرمایا: "حرام سے پرورش پانے والا گوشت ، جنت میں داخل نہیں ہو گا اور حرام سے پرورش پانے والا ہر گوشت جہنم کی آگ ہی اس کی زیادہ حق دار ہے۔"[endnoteRef:12] حلال کو حاصل کرنے اور حرام سے بچنے والے کے لئے جنت میں داخلا آسان بتایا گیا ہے۔ [12:   خطیب تبریزی، محمد بن عبد اللہ،مشکوۃالمصابیح، جلد 2، کتاب: خرید و فروخت کا بیان، باب: کسب اور طلب حلال کا بیان، حدیث نمبر 2772۔] 

" رسول اللہ ﷺ کے پاس نعمان بن قوقل رضی اللہ عنہ آئے اور کہا: اے اللہ کے رسول! آپ کیا فرماتے ہیں کہ جب میں فرض نماز ادا کروں، حرام کو حرام اور حلال کو حلال سمجھوں تو کیا میں جنت میں داخل ہو جاؤں گا ؟ نبی ﷺ نے فرمایا :  ہاں! ۔"[endnoteRef:13] [13:   مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، جلد 1، کتاب: ایمان کا بیان، باب: ایمان جس کے ذریعے سے آدمی جنت میں داخل ہوتا ہے او رجس شخص نے ( نبی صلی اللہ علیہ وسلم کی طرف سے ) دیے گئے حکم کو مضبوطی سے تھام لیا ، وہ جنت میں داخل ہو گا، حدیث نمبر 108۔] 

کسی کے لیے بھی دوسرے کا مال ناحق طریقے سے حاصل کرنا جائز نہیں ہے۔ کسی کی ملکیت پر ناجائز دعویٰ کر کے اس کو کورٹ کچہری یا کسی منصف کے سامنے پیش کر کے پریشان کرنے سے بھی منع کیا گیا ہے۔ 
" لَا تَاۡکُلُوۡۤا اَمۡوَالَکُمۡ بَیۡنَکُمۡ بِالۡبَاطِلِ وَ تُدۡلُوۡا بِہَاۤ اِلَی الۡحُکَّامِ لِتَاۡکُلُوۡا فَرِیۡقًا مِّنۡ اَمۡوَالِ النَّاسِ بِالۡاِثۡمِ وَ اَنۡتُمۡ  تَعۡلَمُوۡنَ ﴿۱۸۸﴾" [endnoteRef:14] [14:   القرآن 2: 188۔] 

ترجمہ:"اور آپس میں ایک دوسرے کا مال ناحق طریقوں سے نہ کھاؤ اور نہ ان کا مقدمہ حاکموں کے  پاس اس غرض سے لے جاؤ کہ لوگوں کے مال کا کوئی حصہ جانتے بوجھتے ہڑپ کرنے کا  گناہ کرو۔" 
حرام مال کمانے کے اسباب میں سے ایک سبب رشوت لینا رشوت دینا بھی ہوتا ہے۔ ایسا شخص لعنت کا مستحق ہوتا ہے۔[endnoteRef:15] [15:   ابوداؤد، امام، سلیمان بن اشعث السجستانی، سنن ابی داؤد، جلد 3، کتاب: قضاء کے متعلق احکام و مسائل، باب: رشوت کی حرمت کا بیان، حدیث نمبر 3580۔] 

تجارت میں دھوکہ دینا اور عیب چھپانا تجارت میں کوئی سامان دھوکے سے بیچنا یا اس کا کوئی عیب ہو تو اس کو چھپا کر اپنا مال بیچنا اسلام کی رو سے ممنوع ہے۔ جیسے آج کل تازہ اور اچھا پھل یا سبزی ٹوکریوں یا بوروں کے اوپر رکھ کر اس کے نیچے گھٹیا مال رکھا جاتا ہے۔ اس سے خرید کرنے والوں کو یہ دھوکا ہوتا ہے کہ یہ سارا مال اوپر والے مال جیسا ہوگا۔ اسی طرح اناج میں بھی کیا جاتا ہے یا جانوروں کے معاملے میں بھی دھوکہ دیا جاتا ہے، جیسے کوئی بھینس یا گائے جب بیچنے کے لیے کسی کو دکھانا مقصود ہوتا ہے تو اس کو خوب کھلایا پلایا جاتا ہے تاکہ اس کا پیٹ بھر جائے اور جانور موٹا تازہ نظر آئے یا ایسا جانور جس کو لوگ دودھ لینے کی غرض سے خرید کرنا چاہتے ہوں تو جانور بیچنے والا کچھ دنوں تک اس دودھ دینے والے جانور کا دودھ نہیں نکالتے تاکہ خریدار یہ سمجھے کہ یہ جانور زیادہ دودھ دینے والا ہے۔ 
رسول اللہ ﷺ کا فرمان ہے:"( بازار میں آنے والے قافلہ تجارت کا بازار سے پہلے ) استقبال نہ کرو، جانور کے تھن میں دودھ نہ روکو ( تاکہ خریدار دھوکہ کھا جائے ) اور ( جھوٹا خریدار بن کر ) ایک دوسرے کا سامان نہ فروخت کراؤ۔" [endnoteRef:16] [16:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: تھن میں دودھ روکے ہوئے جانور کی بیع کا بیان، حدیث نمبر 1268۔] 

اسی طرح آج کل تربوز یا خربوز کو ٹیکہ لگا کر یا مصنوعی طور پر زیادہ میٹھا اور لال بنانے کی کوشش کر کے خریدار کو دھوکہ دیا جاتا ہے۔ دوسرے پھلوں کے معاملے میں بھی ایسے کیا جاتا ہے کہ کچھ پھلوں کو مصنوعی رنگ لگا کر بیچا جاتا ہے، دودھ کو مصنوعی طور پر کیمیکل سے تیار کیا جاتا ہے، پلاسٹک سے چاول تیار کر کے ان کو اصل چاولوں کے ساتھ ملا کر بیچا جاتا ہے۔ اس طرح کے دھوکے بازی کر کے مال کو بیچتے ہیں۔ اسلام اسے عمل کو حرام بتا کر گناہ کبیرہ میں شمار کرتا ہے۔ ایسا بھی ہوتا ہے کہ لوگوں کم عمر جانوروں کے دانت توڑ کر اس کو پوری عمر کا بتا کر اضحی کرنے والے شخص کو دھوکے سے بیچ دیتے ہیں۔ کسی عیب دار چیز کو اس کا عیب بیان کیے بنا دھوکے سے بیچنے والوں پر اللہ تعالیٰ ناراض رہتا ہے اور اللہ تعالی کے فرشتے اس دھوکہ دینے پر لعنت کرتے ہیں۔[endnoteRef:17] [17:  ابن ماجہ، ابو عبداللہ محمد بن یزید قزوینی،  سنن ابن ماجہ، جلد 3، کتاب: تجارت کے احکام و مسائل، باب: بیچتے وقت خراب چیز کے عیب کو ظاہر کر دینے کا بیان، حدیث نمبر 2247۔] 

عیب والی چیز کے عیب کو ظاہر کرنا لازم ہے اور جس کو اس عیب کا علم ہو تو اس پر بھی لازم ہے کہ وہ اس عیب کو بیان کرے۔[endnoteRef:18]  [18:   امام حنبل، احمد بن محمد بن حنبل شیبانی ابو عبداللہ، المسند، جلد 6، کتاب: حضرت واثلہ بن اسقع شامی کی حدیثیں، حدیث نمبر 16109۔] 

سوکھے اناج کو بھیگے ہوئے یا گیلے (اس کے بھیگنے کی وجہ کچھ بھی ہو تو بھی) اناج کے اوپر رکھ کر دھوکا دینے سے اسلام سختی کے ساتھ تردید کرتا ہے۔ ملاوٹ کرنا جیسے آج کل مختلف دالوں میں مٹی، کنکر یا کوئی اور چیز ملا کر یا دودھ میں پانی ملا کر یا مرچی اور مصالحہ جات میں دوسری گھٹیا چیزیں مکس کر کے بیچا جاتا ہے، اسلام ایسے عمل سے سختی کے ساتھ منع کرتا ہے۔ [endnoteRef:19]  [19:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: بیع میں دھوکا دینے کی حرمت کا بیان، حدیث نمبر 1315۔] 

ناپ تول میں کمی و بیشی کرنا 
ناپ تول میں کمی کرنا یعنی کسی کو جب تول کر دینے کی باری آئے تو اس کو کم تول کر دینا یا اگر کسی سے کوئی مال لینے کی باری آئے تو اس سے دھوکے سے زیادہ تول کر لینا اسلام میں حرام اور ناجائز عمل ہے۔ اللہ تعالیٰ نے قرآن مجید میں سابق امتوں میں سے کچھ امتوں جیسے حضرت شعیب علیہ السلام کی قوم وغیرہ پر عذاب آنے کا سبب ان کے کفر و شرک کے ساتھ ناپ تول میں کمی و بیشی کرنا بتایا ہے۔ اللہ تعالیٰ ناپ تول میں کمی و بیشی کرنے والوں کے لیے شدید عذاب اور خرابی بتاتا ہے۔ چنانچہ فرمان الہٰی ہے:
" وَیۡلٌ لِّلۡمُطَفِّفِیۡنَ ۙ﴿۱﴾ الَّذِیۡنَ اِذَا اکۡتَالُوۡا عَلَی النَّاسِ یَسۡتَوۡفُوۡنَ ۫﴿ۖ۲﴾ وَ اِذَا کَالُوۡہُمۡ اَوۡ وَّزَنُوۡہُمۡ  یُخۡسِرُوۡنَ ﴿ؕ۳﴾ اَلَا یَظُنُّ اُولٰٓئِکَ اَنَّہُمۡ مَّبۡعُوۡثُوۡنَ ۙ﴿۴﴾ لِیَوۡمٍ عَظِیۡمٍ ۙ﴿۵﴾ یَّوۡمَ یَقُوۡمُ النَّاسُ لِرَبِّ الۡعٰلَمِیۡنَ ؕ﴿۶﴾" [endnoteRef:20] [20:   القرآن 83: 1 تا 6۔] 

ترجمہ:"  بڑی خرابی ہے ناپ تول میں کمی کرنے والوں کی، جن کا حال یہ ہے کہ جب وہ لوگوں سے خود کوئی چیز ناپ کرلیتے ہیں تو پوری پوری لیتے ہیں، اور جب وہ کسی کو ناپ کر یا تول کر دیتے ہیں تو گھٹا کر دیتے ہیں۔ کیا یہ لوگ یہ نہیں سوچتے کہ انہیں ایک بڑے زبردست دن میں زندہ کر کے اٹھایا جائے گا؟ ایک بڑے زبردست دن میں، جس دن سب لوگ رب العالمین کے  سامنے  کھڑے ہوں گے۔ " 
دیکھیں کہ اللہ تعالیٰ ناپ تول میں کمی و بیشی کرنے والے لوگوں کے بارے میں کس طرح سختی سے فرمان جاری کرتا ہے۔ ناپ تول میں کمی و بیشی کرنے والوں کا رزق کم کر دیا جاتا ہے۔ رسول اللہ ﷺکا فرمان ہے:"  اور جس کسی قوم نے ماپ اور تول میں کمی کی تو ضرور ان سے رزق منقطع کر دیا جاتا ہے۔" [endnoteRef:21] [21:   امام مالک،  مالک بن انس بن مالک بن ابی عامر الاصبحی الحمیری،موطا،جلد 2، کتاب: جہاد کی کتب، باب: مال غنیمت میں خیانت کا بیان، حدیث نمبر 984۔] 

قسم کھانا 
تجارت میں کثرت کے ساتھ قسمیں کھانا ممنوع ہے۔ بیچنے والا اس لیے قسم کھاتا ہے کہ خریدنے والے کو بیچنے والے کی بات پر یقین آ جائے۔ یہ قسم سچی ہو یا جھوٹی ہو مگر اسلام اس کی بھی اجازت نہیں دیتا۔ اسلام ایسے عمل کی مذمت کرتا ہے اور اس کو گناہ بتاتا ہے۔ فرمان الہٰی ہے:
" وَ لَا تَتَّخِذُوۡۤا  اَیۡمَانَکُمۡ  دَخَلًۢا بَیۡنَکُمۡ فَتَزِلَّ قَدَمٌۢ  بَعۡدَ ثُبُوۡتِہَا وَ تَذُوۡقُوا السُّوۡٓءَ بِمَا صَدَدۡتُّمۡ  عَنۡ سَبِیۡلِ اللّٰہِ ۚ وَ  لَکُمۡ  عَذَابٌ عَظِیۡمٌ ﴿۹۴﴾" [endnoteRef:22] [22:   القرآن 16: 94۔] 

ترجمہ:" اور تم اپنی قسموں کو آپس میں فساد ڈالنے کا  ذریعہ نہ بناؤ، جس کے نتیجے میں کسی ( اور ) کا  پاؤں جمنے کے بعد پھسل جائے، پھر تمہیں ( اس کو ) اللہ کے راستے سے روکنے کی وجہ سے بری سزا چکھنی پڑے اور تمہیں ( ایسی صورت میں ) بڑا عذاب ہوگا ۔ " 
خرید و فروخت کرنے میں زیادہ قسمیں کھانا سودا تو کروا لیتا ہے اور وقتی طور پر تجارت کو فروغ بھی دیتا ہے مگر ایسا کرنے سے اس سے برکت ختم ہو جاتی ہے اور کمائی بھی گھٹ جاتی ہے۔ فرمان رسول ﷺہے:" بیع میں زیادہ قسمیں کھانے سے بچو کیونکہ وہ (پہلے بیع کو ) فروغ دیتی ہے، پھر ( نفع کو ) مٹا دیتی ہے۔" [endnoteRef:23] [23:   مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، جلد 4، کتاب: سیرابی کے عیوض پیدوار میں حصہ داری اور مضارعت، باب: بیع میں قسم اٹھانے کی ممانعت، حدیث نمبر 4126۔] 

جھوٹی قسم کھا کر اپنا مال بیچنے والے کی طرف قیامت کے دن اللہ تعالیٰ نظر التفات نہیں فرمائیں گے۔[endnoteRef:24]  [24:    امام حنبل، احمد بن محمد بن حنبل شیبانی ابو عبداللہ، المسند،جلد 4، کتاب: صحیفہ ہمام ابن منبہ رحمۃاللہ علیہ، حدیث نمبر 10231۔] 

ایک اور روایت میں یوں آیا ہے:" تین شخص ایسے ہیں جن سے اللہ تعالیٰ قیامت کے دن نہ کلام کرے گا ، نہ انہیں دیکھے گا اور نہ انہیں پاک کرے گا اور ان کے لیے دردناک عذاب ہو گا۔ رسول اللہ ﷺ نے یہ ( مذکورہ ) جملے ارشاد فرمائے تو حضرت ابوذر رضی اللہ عنہ نے کہا: وہ تو ناکام ہو گئے اور خسارے میں رہے۔ آپ نے فرمایا: جو شخص اپنا تہبند ( زمین پر یا اپنے ٹخنوں سے نیچے ) لٹکاتا ہے، جو شخص اپنا سامان جھوٹی قسم کھا کر بیچتا ہے اور جو شخص اپنے عطیے کا احسان جتلاتا ہے۔"[endnoteRef:25] [25:   نسائی، ابو عبدالرحمٰن احمد بن شعیب بن علی بن سنان بن بحر بن دینار، سنن نسائی، جلد 6، کتاب: خرید و فروخت سے متعلق احکام و مسائل، باب: جو شخص اپنے مال کو جھوٹی قسم کھا کر بیچے، حدیث نمبر 4463۔] 


ممنوع تجارت 
اسلام ایسی چیزیں جو اسلام کی تعلیمات کے مطابق حرام ہوں ان کی خرید و فروخت کرنے کی اجازت نہیں دیتا۔ رسول اللہ ﷺنے ایسی چیزوں کی تجارت کرنے سے منع فرمایا ہے۔ اسلامی تعلیمات کی رو سے جن چیزوں کی تجارت ممنوع ہے ان میں سے کچھ یہ ہیں:
شراب
 اسلام نے شراب کو حرام بتایا ہے۔ اس کی خرید و فروخت کو بھی ممنوع بتایا ہے۔[endnoteRef:26] [26:   ابوداؤد، امام، سلیمان بن اشعث السجستانی، سنن ابی داؤد، جلد 3، کتاب: اجارے کے احکام و مسائل، باب: شراب اور مردار کی قیمت لینا حرام ہے، حدیث نمبر 3490۔] 

ایک اور حدیث مبارکہ ہے:" اللہ تعالیٰ نے شراب، اس کے پینے والے، پلانے والے، بیچنے والے، خریدنے والے، انگور نچوڑنے والے، نچڑوانے والے، اس کے اٹھانے والے اور جس کی طرف اٹھائی جا رہی ہو، ان سب پر لعنت کی ہے۔"[endnoteRef:27] [27:   ایضا، کتاب: مشروبات سے متعلق احکام و مسائل، باب: آدمی شراب بنانے کے لیے انگور نچوڑے اس پر وارد وعید کا بیان، حدیث نمبر 3674۔] 

دیکھیں کس طرح شراب کی خرید و فروخت پر سختی سے منع کا حکم فرمایا ہے۔ اس کی وجہ سے آٹھ قسم کے لوگوں کو لعنت کا مستحق بنایا گیا ہے۔ یعنی شراب سے کسی بھی طرح کا فائدہ اٹھانے والا شخص اللہ تعالی کی لعنت اور غضب کا مستحق بن جاتا ہے۔ چاہے وہ شراب بنانے والا ہو یا اس میں معاونت کرنے والا ہو، اس کو پینے والا ہو یا اپنے پاس رکھنے والا ہو یا اس کو اٹھانے والا ہو یا اس کو استعمال کرنے والا ہو یا پلانے والا ہو، اس کی خرید و فروخت کرنے والا ہو یا اس کی کمائی کھانے والا ہو مگر اللہ تعالیٰ کی غضب کا مستحق بن جاتا ہے۔
مصوری
رسول اللہ ﷺنے ہر ذی روح کی مورت بنانے کو حرام بتایا ہے اور اس کی تجارت کو بھی ممنوع فرمایا ہے۔ ذی روح اشیاء کی مصوری کر کے کمانا اور اس کی تجارت کرنا رسول اللہ ﷺکی تعلیمات کے مطابق ممنوع اور حرام ہے۔[endnoteRef:28] [28:   بخاری، امام، محمد بن اسماعیل، صحیح بخاری، جلد 7، کتاب: لباس کے بیان میں، باب: تصویروں تو توڑنے کے بیان میں، حدیث نمبر 5953۔] 

ایک اور حدیث میں یوں فرمایا:" جس نے بھی کوئی مورت بنائی تو اللہ تعالیٰ اسے اس وقت تک عذاب کرتا رہے گا جب تک وہ شخص اپنی مورت میں جان نہ ڈال دے اور وہ کبھی اس میں جان نہیں ڈال سکتا ( یہ سن کر ) اس شخص کا سانس چڑھ گیا اور چہرہ زرد پڑ گیا۔ ابن عباس رضی اللہ عنہما نے فرمایا کہ افسوس! اگر تم مورتیں بنانی ہی چاہتے ہو تو ان درختوں کی اور ہر اس چیز کی جس میں جان نہیں ہے مورتیں بنا سکتے ہو۔"[endnoteRef:29] [29:      I ایضا، جلد 3، کتاب: خرید و فروخت کے مسائل کا بیان، باب: غیر جاندار چیزوں کی تصویر بیچنا اور اس میں کون سی تصویر حرام ہے، حدیث نمبر 2225۔
           II امام حنبل، احمد بن محمد بن حنبل شیبانی ابو عبداللہ، المسند،جلد 2، کتاب: حضرت عبداللہ ابن عباس رضہ کی مرویات، حدیث نمبر 2811۔] 

ذخیرہ اندوزی
اسلام ذخیرہ اندوزی کرنے سے منع کرتا ہے۔ ذخیرہ اندوزی سے مراد زیادہ کمانے کی لالچ میں مال کو روک کر رکھنا، جس کی وجہ سے قلت پیدا ہو جائے یا مال جمع کر کے مصنوعی طور پر قلت پیدا کی جائے تاکہ بازار سے اپنی مرضی کی قیمت وصول کی جائے۔ اس عمل سے لوگوں کو تکلیف کا سامنا کرنا پڑتا ہے۔ یہ ایک برا عمل ہے، مخلوق خدا کو تکلیف دینا اور اللہ تعالیٰ کو ناراض کرنے کا سبب بنتا ہے۔[endnoteRef:30] اس لیے ایسا عمل حرام ہے۔  [30:   مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، جلد 4، کتاب: سیرابی کے عوض پیداوار میں حصہ داری اور مزارعت، باب: غذائی اشیاء میں ذخیرہ اندوزی حرام ہے، حدیث نمبر 4123۔] 

ایک اور حدیث میں یوں سخت الفاظ فرمائے گئے ہیں:" بازار میں مال لانے والے کو رزق ملتا ہے اور ذخیرہ اندوزی کرنے والا ملعون ہے۔"[endnoteRef:31] [31:   ابن ماجہ، ابو عبداللہ محمد بن یزید قزوینی،  سنن ابن ماجہ، جلد 3، کتاب: تجارت کے احکام و مسائل، باب: ذخیرہ اندوزی اور جلب کا بیان، حدیث نمبر 2153۔] 

ایک اور حدیث میں سچائی اور نیک نیتی سے تجارت کرنے والے کو مجاہد فی سبیل اللہ اور ذخیرہ اندوز کرنے والوں کو والے کو ملحد فی کتاب اللہ کہا گیا ہے۔ [endnoteRef:32] [32:   حاکم، ابو عبداللہ محمد بن عبداللہ حاکم نیشاپوری، مستدرک حاکم، جلد 2، کتاب: خرید و فروخت کا بیان، حدیث نمبر 2167۔] 

ایک اور روایت میں اللہ تعالیٰ سے تعلق ختم ہونے کی وعید یوں بیان کی گئی ہے۔"جو شخص چالیس دن تک اناج کی ذخیرہ اندوزی کرتا ہے وہ اللہ تعالیٰ سے لاتعلق ہو جاتا ہے اور اللہ تعالیٰ اس سے لا تعلق ہو جاتا ہے اور جس بھی محلے کے لوگ ایسی حالت میں صبح کرتے ہیں کہ ان کے درمیان کوئی بھوکا شخص موجود ہو، تو ان لوگوں سے اللہ تعالیٰ کا ذمہ لاتعلق ہو جاتا ہے۔"[endnoteRef:33] [33:   الہیثمی، علی بن ابوبکر بن سلیمان الہیثمی، مجمع الزوائد، جلد 4، کتاب: خرید و فروخت کے بارے میں روایات، باب: ذخیرہ اندوزی کرنا، حدیث نمبر 6476۔] 

رسول اللہ ﷺنے ذبح کیے ہوئے جانوروں کے ساتھ مردار کو ملانے، حلال کے ساتھ حرام کو شامل کرنے، مصنوعی طور بولی لگانے منڈی سے باہر جا کر کسی کی لا علمی کا فائدہ اٹھا کر سودا کرنے، دیہات کے سادہ لوگوں سے دھوکے کے ساتھ سودا کرنے وغیرہ جیسی تجارت کرنے سے منع فرمایا ہے۔[endnoteRef:34] [34:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: شہری باہر سے آنے والے دیہاتی کا مال نہ بیچے، حدیث نمبر 1223۔] 

ایک اور فرمان رسول ﷺہے:"شہری شخص دیہاتی کے لئے کوئی چیز فروخت نہ کرے کوئی شخص اپنے بھائی کے سودے پر سودا نہ کرے کوئی شخص اپنے بھائی کے پیغام نکاح پر پیغام نہ بھیجے جب تک وہ بھائی اسے اجازت نہیں دے دیتا اور کوئی عورت دوسری عورت کی طلاق کا مطالبہ نہ کرے تاکہ اس کے حصے کے برتن کو خود حاصل کر لے اور اس کے ساتھ نکاح کر لیا جائے کیونکہ اس عورت کا رزق اللہ تعالیٰ کا ذمہ ہے۔"[endnoteRef:35] [35:   الہیثمی، علی بن ابوبکر بن سلیمان الہیثمی، مجمع الزوائد،جلد 4، کتاب: خرید و فروخت کے بارے میں روایات، باب: کون سی قسم کے سودوں سے منع کیا گیا ہے، حدیث نمبر 6359۔] 

مسجد میں خرید و فروخت 
خریداری کے وقت بھید بھاؤ کرتے ہوئے کافی دنیاوی اور ادھر ادھر کی باتیں ہو جاتی ہیں۔ کبھی منت سماجت ہوتی ہے تو کبھی تلخ کلامی بھی ہو جاتی ہے۔ جب مسجد کے اندر ایسے معاملے ہوں گے تو مسجد کا تقدس پامال ہونے کا قوی امکان ہوتا ہے۔ یہ مسجد کے آداب کے بھی خلاف ہے۔ رسول اللہ ﷺنے مسجد کے اندر خرید و فروخت کرنے سے منع فرمایا ہے۔ حتیٰ کہ مسجد کے اندر کسی گمشدہ چیز کا اعلان کرنا بھی مسجد کے تقدس کے خلاف ہے۔ [endnoteRef:36] [36:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: مسجد میں خرید و فروخت کرنے کی ممانعت کا بیان، حدیث نمبر 1321۔] 

جوا 
اسلام میں جوا کی کمائی بھی جائز نہیں ہے۔ لوگ بغیر کسی عوض اور جسمانی محنت کے مال کو حاصل کرنے کی کوشش کرنے کے سلسلے میں جوا کھیلتے ہیں۔ جوا میں بہت سارا مال حاصل کرنے کا بھی امکان ہوتا ہے اور اپنا سارا مال خرچ ہو جانے کا بھی امکان ہوتا ہے۔ اس کو اسلامی تعلیمات میں جوا کے لئے "میسر" کی اصطلاح استعمال ہوتی ہے۔ جب انسان اپنی محنت مشقت کر کے مال کماتا ہے تو اس کو خرچ کرنے کے لیے احتیاط اور سوچ بیچار سے کام لیتا ہے۔ اس کے برعکس جوا سے حاصل ہونے والا مال جو بنا عوض اور محنت کے حاصل ہوتا ہے، اس لیے اس کو بڑی بے دردی سے خرچ کیا جاتا ہے۔ مفت میں مال کمانے کی لالچ میں انسان کو جوا کی لت پڑ جاتی ہے، پھر اس سے نکلنا بہت مشکل ہوتا ہے۔ جوا کے بارے میں فرمان الہٰی ہے:
"یٰۤاَیُّہَا الَّذِیۡنَ اٰمَنُوۡۤا اِنَّمَا الۡخَمۡرُ وَ الۡمَیۡسِرُ وَ الۡاَنۡصَابُ وَ الۡاَزۡلَامُ رِجۡسٌ مِّنۡ  عَمَلِ الشَّیۡطٰنِ فَاجۡتَنِبُوۡہُ  لَعَلَّکُمۡ  تُفۡلِحُوۡنَ ﴿۹۰﴾"[endnoteRef:37] [37:   القرآن 5: 90۔] 

ترجمہ:" اے ایمان والو! شراب، جوا، بتوں کے تھان اور جوئے کے تیر، یہ سب ناپاک شیطانی کام ہیں، لہذا ان سے بچو، تاکہ تمہیں فلاح حاصل ہو۔"
ایک اور جگہ یوں ارشاد ہوا ہے:
"یَسۡئَلُوۡنَکَ عَنِ الۡخَمۡرِ وَ الۡمَیۡسِرِؕ قُلۡ فِیۡہِمَاۤ اِثۡمٌ کَبِیۡرٌ وَّ مَنَافِعُ لِلنَّاسِ ۫ وَ اِثۡمُہُمَاۤ اَکۡبَرُ مِنۡ نَّفۡعِہِمَا ؕ وَ یَسۡئَلُوۡنَکَ مَا ذَا یُنۡفِقُوۡنَ  ۬ ؕ قُلِ الۡعَفۡوَؕ کَذٰلِکَ یُبَیِّنُ اللّٰہُ لَکُمُ الۡاٰیٰتِ لَعَلَّکُمۡ تَتَفَکَّرُوۡنَ ﴿۲۱۹﴾ۙ"[endnoteRef:38] [38:   القرآن 2:  219۔] 

ترجمہ:" لوگ آپ سے شراب اور جوئے کے بارے میں پوچھتے ہیں۔ آپ کہہ دیجیے کہ ان دونوں میں بڑا  گناہ  بھی ہے اور لوگوں کے لیے کچھ فائدے بھی ہیں اور ان دونوں کا  گناہ ان کے فائدے سے زیادہ  بڑھا  ہوا ہے اور لوگ آپ سے پوچھتے ہیں کہ وہ ( اللہ کی خوشنودی  کے لیے ) کیا خرچ  کریں؟ آپ کہہ دیجیے کہ جو تمہاری ضرورت سے زائد ہو۔ اللہ اسی طرح اپنے احکام تمہارے لیے صاف صاف بیان کرتا ہے تاکہ تم غور و فکر سے کام  لو۔"
جوئے میں جب بنا کسی عوض یا محنت کے مال ملتا ہے تو انسان بدحواس ہو جاتا ہے اور جب جوئے میں ہار جاتا ہے تو بھی بدحواس ہو جاتا ہے۔ دونوں صورتوں میں آپس میں لڑائی ہونے کا خدشہ بھی ہوتا ہے اور آپسی دشمنی اور بغض پیدا ہو جاتا ہے۔ فرمان الہٰی ہے:
"اِنَّمَا یُرِیۡدُ الشَّیۡطٰنُ اَنۡ  یُّوۡقِعَ  بَیۡنَکُمُ الۡعَدَاوَۃَ وَ الۡبَغۡضَآءَ  فِی الۡخَمۡرِ وَ الۡمَیۡسِرِ وَ یَصُدَّکُمۡ عَنۡ ذِکۡرِ اللّٰہِ وَ عَنِ الصَّلٰوۃِ ۚ فَہَلۡ اَنۡتُمۡ مُّنۡتَہُوۡنَ ﴿۹۱﴾"[endnoteRef:39] [39:   القرآن 5: 91۔] 

ترجمہ:" شیطان تو یہی چاہتا ہے کہ شراب اور جوئے کے ذریعے تمہارے درمیان دشمنی اور بغض کے بیج ڈال دے اور تمہیں اللہ کی یاد اور نماز سے روک دے۔ اب بتاؤ کہ کیا تم ( ان چیزوں سے ) باز آجاؤ گے؟ "
فال گیری 
فال گیری جس کو علم نجوم یا پامسٹری وغیرہ جسے ناموں سے جانا جاتا ہے۔ اس کو قرآن مجید کی اصطلاح میں "ازلام" کہا جاتا ہے۔ فال کے ان سارے طرق جن میں پرچی سسٹم، ہاتھ کی لکیروں کو دیکھ کر، ستاروں کو دیکھ کر، مختلف جانوروں کی ہڈیوں اور مختلف پتھر یا سیپیوں سے اور کہانت کے ذریعے آئندہ کے حالات کا فال لیا جاتا ہے۔ اسلام میں یہ سب حرام ہیں۔ کیونکہ یہ غیب کی باتوں کو بتانے کا دعویٰ ہوتا ہے۔ حالانکہ غیب کا علم تو صرف اور صرف اللہ تعالیٰ ہی کے پاس ہے۔[endnoteRef:40]  [40:   القرآن 7: 188۔] 

رسول اللہ ﷺنے فرمایا:
"وَمَنْ حَدَّثَكَ أَنَّهُ يَعْلَمُ الْغَيْبَ فَقَدْ كَذَبَ۔"[endnoteRef:41] [41:   بخاری، امام، محمد بن اسماعیل، صحیح بخاری، جلد 8، کتاب: اللہ کی توحید اس کی ذات اور صفات کے بیان میں اور جہمیہ وغیرہ کی تردید، باب: اللہ تعالیٰ کا ارشاد سورہ جن میں کہ "وہ غیب کا جاننے والا ہے اور اپنے غیب کو کسی پر نہیں کھولتا"، حدیث نمبر 7380۔] 

ستاروں سے فال لینے کے بارے میں ایک حدیث مبارکہ ہے: 
" جس نے کہا فلاں تارے کے فلاں جگہ آنے سے پانی پڑا اس نے میرا کفر کیا ، تاروں پر ایمان لایا۔"[endnoteRef:42] [42:   ایضا، جلد 2، کتاب: استسقاء یعنی پانی مانگنے کا بیان، باب: اللہ تعالیٰ کے اس فرمان کی تشریح وتجعلون رزقکم انکم تکذبون، حدیث نمبر 1038۔] 

کاہن یا کسی اعراف کے پاس آئندہ کی باتوں کو معلوم کرنے کے لیے جانا اور اس کی باتوں پر یقین کرنے کے بارے میں فرمان رسول ﷺہے:"جو شخص کاہن کے پاس جائے اور اس کی کہی ہوئی بات کی تصدیق کرے، تو وہ اس چیز سے لاتعلق ہو جاتا ہے جو حضرت محمد ﷺ پر نازل کی گئی ہے اور جو شخص اس کی تصدیق کیے بغیر اس کے پاس جائے، تو چالیس دن تک اس کی نماز قبول نہیں ہوتی۔"[endnoteRef:43] [43:   الہیثمی، علی بن ابوبکر بن سلیمان الہیثمی، مجمع الزوائد،جلد 5، کتاب: طب کے بارے میں روایات، باب: اس شخص کا بیان جو کاہن یا اعراف کے پاس جائے، حدیث نمبر 8485۔] 

رسول اللہ ﷺنے فال کی ساری اقسام کی تجارت کرنے کے ذریعے مال کمانے سے منع فرمایا ہے۔ ایسی تجارت اسلام میں حرام ہے۔
قبضہ کرنے سے پہلے بیع کرنا 
رسول اللہ ﷺنے ایسی چیز جس پر قبضہ یا ملکیت تام نہ ہوئی ہو کو فروخت کرنے سے منع فرمایا ہے۔ [endnoteRef:44] ایسی تجارت یا سودے جن سے رسول اللہ ﷺنے منع فرمایا ہے ان میں سے بعض مندرجہ ذیل حدیث میں بیان کیے گئے ہیں:" وضع حمل سے پہلے جانوروں کے پیٹ میں موجود بچے خریدنے سے اور ماپے بغیر ان کے تھنوں میں موجود دودھ خریدنے سے، بھگوڑا غلام اور تقسیم سے قبل مال غنیمت اور قبضہ سے پہلے صدقات خریدنے سے منع فرمایا ہے ، نیز غوطہ خور کی ایک چھلانگ پر جو ہاتھ میں آنے کی بنیاد پر معاملہ کرنے سے بھی منع فرمایا ہے۔"[endnoteRef:45] [44:   امام حنبل، احمد بن محمد بن حنبل شیبانی ابو عبداللہ، المسند،جلد 2، کتاب: باب: حضرت عبداللہ بن عباس رضی اللہ عنہما کی مرویات، حدیث نمبر 396۔]  [45:   ایضا، جلد 5، کتاب: حضرت ابو سعید خدری رضی اللہ عنہ کی مرویات، حدیث نمبر 11397۔] 

کسی کے سودے پر سودا کرنا 
رسول اللہ ﷺنے دو شخص جو کسی ایک سودے پر باہمی رضامندی سے متفق ہو چکے ہوں تو تیسرے شخص کو اس سودے کو کسی طرح خراب کرنے سے منع فرمایا ہے۔ یعنی ان کے متفقہ قیمت سے کمی کر کے یا زیادتی کی افر کر کے اس سودے کو خراب کرنے کو منع فرمایا ہے۔[endnoteRef:46] [46:   بخاری، امام، محمد بن اسماعیل، صحیح بخاری، جلد 3، کتاب: خرید و فروخت کے مسائل کا بیان، باب: اونٹ یا بکری یا گائے کے تھن میں دودھ جمع کر رکھنا بائع کو منع ہے، حدیث نمبر 2150۔] 

حرام چیزوں کی خرید و فروخت 
رسول اللہ ﷺنے حرام اشیاء کی بیع کو حرام قرار دیا ہے۔ حرام چیزوں کا استعمال حرام ہے تو ان کی خرید و فروخت بھی ناجائز ہے۔ [endnoteRef:47] [47:   مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، جلد 4، کتاب: سیرابی کے عوض پیداوار میں حصہ داری اور مزارعت، باب: شراب، مردار، خنزیر اور بتوں کی بیع حرام ہے، حدیث نمبر 4048۔] 

اس طرح بولی بڑھا کر سودا کرنا۔ یعنی بولی بڑھانے والے کا ارادہ وہ چیز خریدنے کا نہ ہو، صرف بولی بڑھا کر قیمت بڑھانا مقصود ہو۔ ایک بیع کے اندر دوسری بے کرنا یعنی نقد اور ادھار کی قیمت میں فرق ہو اور ادھار کی صورت میں مدت کی زیادتی کی وجہ سے رقم کو بڑھا دیا جائے یا کسی ایک چیز کو اس شرط پر بیچے کہ اگر خریدنے والا بھی کوئی چیز بدلے میں بیچے۔ [endnoteRef:48] [48:   ایضا، کتاب: لین دین کے مسائل، باب: مسلمان ) بھائی کی بیچ پر بیچ کرنا اس کے سودے پر سودا بازی کرنا بھاؤ چڑھانے کے لیے قیمت لگانا اور جانور کے تھنوں میں دودھ روکنا حرام ہے، حدیث نمبر 3815۔] 

ایڈوانس کی رقم کو ضبط کر لینا، ادھار لی ہوئی چیز کو فروخت کرنا، جمعہ کی آذان کے بعد خرید و فروخت کرنا،[endnoteRef:49] پانی میں موجود مچھلی جب پانی میں ہو کی بیع کرنا، [endnoteRef:50] تھنوں کے اندر موجود دودھ کی خرید و فروخت کرنا، [endnoteRef:51] نطفہ کی خرید و فروخت یعنی نر جانور کو مادہ پر کودوانے کی قیمت وصول کرنا [endnoteRef:52] یا فصل کا پکنے سے پہلے سودا کرنا ،[endnoteRef:53]، [endnoteRef:54] اور اس طرح کی کئی اقسام کی بیع کو رسول اللہ ﷺنے ناجائز اور حرام بتایا ہے۔ [49:  ۔ القرآن 62: 9۔]  [50:   امام حنبل، احمد بن محمد بن حنبل شیبانی ابو عبداللہ، المسند،جلد 2، کتاب: حضرت عبداللہ ابن مسعود رضی اللہ عنہ، حدیث نمبر 3676۔]  [51:   الہیثمی، علی بن ابوبکر بن سلیمان الہیثمی، مجمع الزوائد،جلد 4، کتاب: خرید و فروخت کے بارے میں روایات،  باب: تھن میں موجود دودھ کو فروخت کرنا اور اس طرح کے دیگر امور، حدیث نمبر 6485۔]  [52:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: نر کو مادہ پر چھوڑنے پر اجرت لینے کی کراہت کا بیان، حدیث نمبر 1273۔]  [53:   بخاری، امام، محمد بن اسماعیل، صحیح بخاری، جلد 3، کتاب: خرید و فروخت کے مسائل کا بیان، باب: پھلوں کی پختگی معلوم ہونے سے پہلے ان کو بیچنا منع ہے، حدیث نمبر 2194۔]  [54:   ترمذی، ابو عیسیٰ محمد بن عیسیٰ، سنن ترمذی ، جلد 2، کتاب: خرید و فروخت کے احکام و مسائل، باب: پختگی ظاہر ہونے سے پہلے پھل کو بیچنے کی کراہت کا بیان، حدیث نمبر 1228۔] 

موسیقی کی معاونت یا تجارت
اسلام نے موسیقی کو حرام قرار دیا ہے۔ موسیقی سے انسانی جذبات بھڑک اٹھتے ہیں اور ہواس کھونے کا قوی خدشہ ہوتا ہے۔ جس طرح غمی یا خوشی کے وقت انسان جذبات سے مغلوب ہو کر کبھی غلط فیصلے کر بیٹھتا ہے۔ بلکل اسی طرح موسیقی بھی انسان کے جذبات پر اثر انداز ہوتی ہے۔ اس لئے مجازی شاعری جس کی وجہ سے انسان کے جنسی ہواس متاثر ہوتے ہوں سے اسلام نے سختی سے منع کرتا ہے۔ اس بات کو ملحوظ رکھتے ہوئے گانا بجانا، گانا گا کر کمائی کرنے یا گانے کو اپنی روزی روٹی کمانے کا ذریعہ بنانا اسلام میں ممنوع ہے۔ ایسی تجارت میں کوئی برکت نہیں ہوتی۔[endnoteRef:55]  [55:   ایضا، کتاب: خرید و فروخت کے احکام و مسائل، باب: گانے والی  لونڈی کی بیع کی حرمت کا بیان، حدیث نمبر 1282۔] 

رسول اللہ ﷺ نے  یوں پیشن گوئی فرمائی:" میری امت میں ایسے برے لوگ پیدا ہو جائیں گے جو زناکاری ، ریشم کا پہننا، شراب پینا اور گانے بجانے کو حلال بنا لیں گے اور کچھ متکبر قسم کے لوگ پہاڑ کی چوٹی پر ( اپنے بنگلوں میں رہائش کرنے کے لیے ) چلے جائیں گے۔ چرواہے ان کے مویشی صبح و شام لائیں گے اور لے جائیں گے۔ ان کے پاس ایک فقیر آدمی اپنی ضرورت لے کر جائے گا تو وہ ٹالنے کے لیے اس سے کہیں گے کہ کل آنا لیکن اللہ تعالیٰ رات ہی کو ان کو ( ان کی سرکشی کی وجہ سے ) ہلاک کر دے گا پہاڑ کو ( ان پر ) گرا دے گا اور ان میں سے بہت سوں کو قیامت تک کے لیے بندر اور سور کی صورتوں میں مسخ کر دے گا۔"[endnoteRef:56] [56:   بخاری، امام، محمد بن اسماعیل، صحیح بخاری، جلد 7، کتاب: مشروبات کے بیان میں، باب: اس شخص کی برائی کے بیان میں جو شراب کا نام بدل کر اسے حلال کرے، حدیث نمبر 5590۔] 

رسول اللہ ﷺکی یہ پیشن گوئی بلکل سچ ثابت ہو رہی ہے۔ آج کل موسیقی اور آلات موسیقی کو حلال سمجھ کر کمائی کی جا رہی ہے۔ اس کے حلال ہونے کے لئے اسلامی تعلیمات کو توڑ مروڑ کر پیش کر کے ایسے علماء کرام جو اس کی مخالفت کرتے ہیں کو تنقید کا نشانہ بنایا جا رہا۔ یعنی گناہ کو گناہ ہی تسلیم نہیں کیا جا رہا الٹا اس کو علماء کرام کی نا سمجھی ظاہر کر کے اسلامی تعلیمات کا غلط مطلب نکال اپنی بات کی صداقت کا ثبوت پیش کیا جا رہا ہے۔ 
خلاصہ 
اسلام نے معاشی زندگی کو استوار رکھنے کے لیے تجارت کرنے کے لیے قابل تقلید اصول وضع فرمائے ہیں اور ان کی پاکیزہ تعلیم دی ہے۔ تجارت ایک قابل مدح عمل اور ذمہ داری ہے۔ جس کو رسول اللہ ﷺکی تعلیمات کے مطابق ادا کرنے سے اتباع سنت کا ثواب بھی ملتا ہے اور انسان کو دنیا و آخرت میں کامیابی حاصل ہوتی ہے۔ ایسے تاجر کو دنیا میں رزق کی فروانی اور برکت حاصل ہوتی ہے اور دنیا میں اس کو عزت و احترام بھی نصیب ہوتا ہے۔ سنت رسول ﷺکے مطابق تجارت کرنے سے بندہ فلاح و بہبود میں بھی حصہ لے سکتا ہے وہ عوامی خدمت اور حقوق کی ادائیگی کرنے والا فرد بھی بن سکتا ہے۔
نتائج
1. تجارت ایک مسنون عمل ہے اور حلال رزق کی جستجو اور جائز تجارت عبادت ہے۔ 
2. تجارت حصول رزق حلال کا ایک ممدوح عمل ہے۔ اسلام اس کی ترغیب دیتا ہے اور اس عمل کو بہترین کمائی اور عمل بتاتا ہے۔ 
3. اسلام حلال ذرائع سے دولت کمانے کی اجازت دیتا ہے اور اس بات کا پابند بھی بناتا ہے کہ ان کو جائز اور حلال طریقوں سے خرچ کرے۔ ایسا نہیں ہے کہ اس کو فضول خرچ کرتا رہے یا حرام عیاشیوں میں اڑاتا رہے۔ اسلام  نے اپنے جائز اور معقول اخراجات پورے کرنے کے بعد دولت کو جمع کرنے اور اس دولت کو مزید دولت کمانے کی غرض سے صرف کرنے کی اجازت بھی دی ہے اور اس کمائی میں مساکین، محتاج اور مستحق لوگوں کا  حق بھی رکھا ہے اور ان حقوق کو پورا کرنے کا پابند بھی بناتا ہے۔


تجاویز
1. ائمہ مساجد اور علماء کرام کو نمازیوں کی تربیت کرنی چاہیے اور ان کو مسجد میں خرید و فروخت کرنے سے باز رکھنا چاہیے اور ان کو مسجد کے تقدس کے بارے میں تعلیم دیں۔ نمازیوں کو مسجد کے اندر تجارت نہ کرنے کے بارے میں اسلامی تعلیمات سے روشناس کریں۔
2. موسیقی اور الات موسیقی کے استعمال کو حرام سمجھا جائے۔ اسلامی تعلیمات کا غلط مطلب لے کر علماء کرام کی مخالفت سے بچنے کی کوشش کی جائے۔ 
3. تاجر کو خرید و فروخت کے معاملے میں بخل سے کام نہ لینا چاہیے بلکہ اس کو نرمی اختیار کر کے سنت رسول ﷺکی پیروی کرتے ہوئے معاملات کو طے کرنا چاہیے۔
4. تجارت کے سلسلے میں اسلام کی طرف سے ہر ممنوع تجارت سے بچنے کی کوشش کی جائے اور تجارت کو اپنی دنیا و عاقبت سنوارنے کی غرض سے کیا جانا چاہیے۔
5. خرید و فروخت معاملے میں قسم کھانے، دھوکہ دینے، ملاوٹ کرنے، معیوب چیز کے عیب کو چھپانے، خام مال کو صحیح مال میں چھپانے، بے ایمانی کرنے، حرام طریقے سے کمانے، ذخیرہ اندوزی کرنے اور ناپ تول میں کمی بیشی کرنے سے بچا جائے۔ تجارت کرنے سے پہلے اس کے بارے میں اسلامی تعلیمات کا علم حاصل کیا جانا چاہیے تاکہ یہ تجارت عبادت میں شمار ہو سکے۔
6. حکومت کو چاہیے کہ ایسی چیزیں جن کی خرید و فروخت اسلام کی رو سے ممنوع اور حرام ہے اور ان کا کاروبار کرنا لعنت کا مستحق بناتا ہے، جیسے سودی کاروبار، شراب کا کاروبار، جوا اور منشیات وغیرہ کا کاروبار کرنے والوں کے خلاف سخت کاروائی کر کے اس کا سدباب کیا جائے اور عوام کو ان کی وجہ سے پیش آنے والی تکالیف سے بچانے کی کوشش کی جائے۔

